
Na osnovu člana 252. tačka 12), a u vezi s članom 178. stav 

(9) Zakona o osnovama sigurnosti saobraćaja na cestama u Bosni i 
Hercegovini ("Službeni glasnik BiH", br. 6/06, 75/06, 44/07, 
84/09, 48/10, 18/13, 8/17, 89/17, 9/18, 46/23, 88/23 i 35/26), 
ministar komunikacija i prometa Bosne i Hercegovine, u saradnji 
sa organima nadležnim za obrazovanje, donosi 

PRAVILNIK 
O STJECANJU ZVANJA INSTRUKTORA VOŽNJE 

MOTORNIH VOZILA 

I. OPĆE ODREDBE 

Član 1. 
(Predmet) 

Ovim pravilnikom propisuju se osnovni uvjeti 
osposobljavanja i polaganja ispita za stjecanje zvanja instruktora 
vožnje motornih vozila, postupak izdavanja i produženja dozvole 
instruktora vožnje, vrsta i izgled dozvole instruktora vožnje i način 
vođenja evidencije o polaganju ispita i izdatim dozvolama za 
instruktora vožnje. 

Član 2. 
(Nadležnost) 

(1) Organiziranje osposobljavanja, usavršavanja instruktora 
vožnje i provođenje ispita osigurava organ entiteta, kantona i 
Brčko Distrikta Bosne i Hercegovine nadležan za 
obrazovanje (u daljem tekstu: nadležni organ), prema 
Programu osposobljavanja i Programu usavršavanja kojim 
se utvrđuju cilj, uvjeti za upis, nastavni sadržaj, trajanje i 
oblik izvođenja Programa osposobljavanja i Programa 
usavršavanja, kadrovski, didaktički i prostorni uvjeti za 
izvođenje Programa osposobljavanja i Programa 
usavršavanja i način vrednovanja stečenog znanja tijekom 
osposobljavanja za instruktora vožnje, u skladu sa propisima 
kojim se uređuje oblast obrazovanja odraslih. 

(2) Organiziranje kontinuiranog usavršavanja instruktora vožnje 
provodi nadležni organ. 

(3) Polaganje ispita za sticanje dozvole instruktora vožnje 
provodi nadležni organ. 

Član 3. 
(Korištenje izraza) 

Svi izrazi koji se koriste u ovom pravilniku, a koji su radi 
preglednosti dati u jednom gramatičkom rodu, bez diskriminacije 
se odnose i na muškarce i na žene. 

Član 4. 
(Uvjeti za izvođenje Programa osposobljavanja i Programa 

usavršavanja) 
Kadrovske, didaktičke, prostorne i tehničke uvjete za 

izvođenje Programa osposobljavanja za instruktora vožnje B 
kategorije i Programa usavršavanja za druge kategorije utvrđuje 
organ nadležan za obrazovanje. 

II. OSPOSOBLJAVANJE ZA INSTRUKTORA VOŽNJE B 
KATEGORIJE 

Član 5. 
(Uvjeti za upis) 

Polaznik Programa osposobljavanja za instruktora vožnje B 
kategorije može biti lice koje je navršilo 21 godinu, ima završen 
najmanje IV stepen stručne spreme i ima zdravstvenu i 
psihofizičku sposobnost za upravljanje motornim vozilom B 
kategorije (što dokazuje ljekarskim uvjerenjem), te ima važeću 
vozačku dozvolu B kategorije najmanje 3 godine, izdatu u Bosni i 
Hercegovini i da mu, u trenutku prijave na program 
osposobljavanja, nije na snazi zaštitna mjera zabrane upravljanja 
motornim vozilom. 

Član 6. 
(Trajanje i oblik izvođenja Programa osposobljavanja) 

(1) Nastava traje ukupno 300 časova, od kojih je 220 časova 
teorijske nastave i 80 časova praktične nastave. 

(2) Teorijska nastava izvodi se u prostorijama učioničkog tipa sa 
uvjetima za prikazivanje prezentacija i video-zapisa, kao i 
ostalim materijalom potrebnim za rad. 

(3) Praktična nastava izvodi se odgovarajućom tehničkom 
opremom u prostorima koji osiguravaju uvjete za izvođenje 
planiranog nivoa praktične nastave i u vozilu B kategorije. 

Član 7. 
(Nastavni sadržaj Programa osposobljavanja) 

Program osposobljavanja treba da sadrži najmanje sljedeći 
sadržaj: 
Redni 

broj 
NAZIV MODULA NASTAVNE JEDINICE 

1 
Propisi u osposobljavanju kandidata 

za vozača 

Zakonska regulativa u procesu 

osposobljavanja kandidata za vozača 

Saobraćajni propisi i sigurnosna pravila 

u cestovnom saobraćaju 

2 
Cestovna vozila i ekologija u 

cestovnom saobraćaju 

Poznavanje vozila u cestovnom 

saobraćaju 

Ekologija u cestovnom saobraćaju 

3 Sigurnost cestovnog saobraćaju 

Saobraćajna tehnika 

Sigurnost i odgovornost u cestovnom 

saobraćaju 

4 
Digitalna pismenost u 

osposobljavanju kandidata za vozače 

Digitalna pismenost u osposobljavanju 

kandidata za vozače 

5 
Psihologija poučavanja vožnje i 

komunikacijske vještine 

Psihologija poučavanja vožnje i 

saobraćajna kultura 

Komunikacijske vještine 

6 
Planiranje nastave i vrednovanje 

postignuća kandidata za vozača 

Planiranje nastave u osposobljavanju 

kandidata za vozače 

Praćenje i vrednovanje kandidata u 

osposobljavanju za vozača 

7 
Metodika nastave u osposobljavanju 

kandidata za vozača 

Metodika nastave saobraćajnih propisa i 

sigurnosnih pravila 

Metodika nastave upravljanja vozilom 

8 Osposobljavanje kandidata u vozilu 

Zaštita na radu u cestovnom saobraćaju 

Osposobljavanje kandidata u vozilu B 

kategorije 

Član 8. 
(Stručna praksa) 

(1) Stručna praksa, nakon završenog Programa osposobljavanja 
za instruktora vožnje, izvodi se u trajanju od 35 nastavnih 
sati u autoškoli koja posjeduje odobrenje nadležnog organa. 

(2) Autoškola koja pruža stručnu praksu za instruktora vožnje 
mora posjedovati odobrenje za osposobljavanje iz 
upravljanja motornim vozilom B kategorije koje izdaje 
nadležni organ. 

(3) Stručna praksa obuhvata praćenje praktičnog 
osposobljavanja kandidata za vozača B kategorije iz 
upravljanja motornim vozilom. 

(4) Program stručne prakse obuhvata praćenje izvođenja 
nastavnog plana i programa autoškole za osposobljavanje 
kandidata za vozače B kategorije i elemente koje se nalaze u 
Prilogu broj 2. ovog pravilnika. 

(5) Nakon završene stručne prakse, autoškola izdaje uvjerenje o 
završenoj stručnoj praksi na obrascu koji je Prilog broj 3. i 
čini sastavni dio ovog pravilnika. 

III. USAVRŠAVANJE ZA INSTRUKTORA VOŽNJE 

Član 9. 
(Uvjeti za upis) 

Polaznik Programa usavršavanja za instruktora vožnje može 
biti lice koje posjeduje važeću dozvolu instruktora vožnje B 
kategorije najmanje jednu godinu, ima opću zdravstvenu i 
psihofizičku sposobnost za upravljanje motornim vozilom 
odgovarajuće kategorije (što dokazuje ljekarskim uvjerenjem), te 
ima važeću vozačku dozvolu najmanje 3 godine izdatu u Bosni i 

Hercegovini, za kategoriju za koju se usavršava i da mu u trenutku 
prijave na program usavršavanja, nije na snazi zaštitna mjera 
zabrane upravljanja motornim vozilom. 

Član 10. 
(Trajanje i oblik izvođenja Programa usavršavanja) 

(1) Nastava traje ukupno 70 časova, od kojih je 40 časova 
teorijske nastave i 30 časova praktične nastave. 

(2) Teorijska nastava izvodi se u prostorijama učioničkog tipa 
koje posjeduju uvjete za prikazivanje prezentacija i video-
zapisa, kao i ostali materijal potreban za rad. 

(3) Praktična nastava izvodi se odgovarajućom tehničkom 
opremom u prostorima koji osiguravaju uvjete za izvođenje 
planiranog nivoa praktične nastave i u vozilu odgovarajuće 
kategorije. 

Član 11. 
(Nastavni sadržaj Programa usavršavanja) 

Program usavršavanja za svaku dodatnu kategoriju 
instruktora vožnje treba da sadrži najmanje sljedeći sadržaj: 

Redni 

broj 
NAZIV MODULA NASTAVNE JEDINICE 

1 

Planiranje nastave i 

vrednovanje postignuća 

kandidata za vozača 

Planiranje nastave u osposobljavanju kandidata 

za vozače 

Praćenje i vrednovanje kandidata u 

osposobljavanju za vozača 

2 

Metodika nastave u 

osposobljavanju kandidata za 

vozača 

Metodika nastave saobraćajnih propisa i 

sigurnosnih pravila 

Metodika nastave upravljanja vozilom 

3 
Osposobljavanje kandidata u 

vozilu 

Zaštita na radu u cestovnom saobraćaju 

Radno vrijeme vozača i upotreba uređaja za 

evidentiranje radnog vremena (osim za A 

kategoriju) 

Osposobljavanje kandidata u vozilu 

odgovarajuće kategorije (A, C, CE, D ili DE) 

Član 12. 
(Uvjerenje o osposobljenosti) 

Nakon završenog Programa osposobljavanja i Programa 
usavršavanja izdaje se uvjerenje o osposobljenosti, koje ima snagu 
javne isprave. 

IV. ISPIT ZA IZDAVANJE DOZVOLE INSTRUKTORA 
VOŽNJE 

Član 13. 
(Prijava ispita) 

(1) Prijava za polaganje ispita za izdavanje dozvole instruktora 
vožnje podnosi se nadležnom organu na obrascu koji je 
Prilog broj 4. i čini sastavni dio ovog pravilnika. Ukoliko to 
tehnički uvjeti kod nadležnog organa dopuštaju prijava se 
može podnijeti i elektronskim putem (ili korištenje web-
aplikacije). 

(2) Uz prijavu se prilaže: 
a) dokaz o ispunjavanju uvjeta iz čl. 5. ili 9. ovog 

pravilnika; 
b) uvjerenje o osposobljenosti iz člana 12. ovog 

pravilnika; 
c) uvjerenje o završenoj stručnoj praksi; 
d) dokaz o plaćenim troškovima iz člana 32. ovog 

pravilnika. 

Član 14. 
(Mjesto i vrijeme održavanja ispita) 

(1) Nadležni organ utvrđuje da li kandidat ispunjava uvjete 
propisane Zakonom i ovim pravilnikom, te određuje mjesto i 
vrijeme polaganja ispita, o čemu obavještava kandidata i 
ispitnu komisiju najkasnije 30 dana prije datuma polaganja 
ispita. 

(2) Kandidatu koji nije ispunio sve propisane uvjete za 
polaganje ispita, neće se odobriti polaganje ispita. 

(3) Ispiti se održavaju najmanje jednom u toku godine. 

Član 15. 
(Tijek ispita) 

(1) Prije početka ispita komisija utvrđuje identitet kandidata na 
osnovu ličnih dokumenata i daje detaljno uputstvo o načinu 
rješavanja testova i drugim uvjetima ispita. 

(2) Tijekom ispita komisija utvrđuje da li je kandidat za 
instruktora vožnje stekao potrebno znanje i vještine za 
izdavanje dozvole instruktora vožnje. 

Član 16. 
(Ispitne cjeline) 

(1) Ispit za instruktora vožnje obuhvata polaganje iz: 
a) poznavanja propisa o sigurnosti saobraćaja na cestama, 

polaže se pismeno, 
b) upravljanja motornim vozilom, polaže se praktično, 
c) metodike vožnje, polaže se praktično. 

(2) Ispit iz poznavanja propisa o sigurnosti saobraćaja na 
cestama ne polaže kandidat za instruktora vožnje koji: 
a) polaže ispit za instruktora vožnje motornih vozila 

kategorije A, a ima dozvolu za instruktora vožnje B 
kategorije; 

b) polaže ispit za instruktora vožnje motornih vozila 
kategorije CE, a ima dozvolu za instruktora vožnje C 
kategorije; 

c) polaže ispit za instruktora vožnje motornih vozila 
kategorije DE, a ima dozvolu za instruktora vožnje D 
kategorije; 

(3) Uvjet za polaganje instruktorskog ispita kategorija A, C, CE, 
D i DE je da kandidat za instruktora vožnje ima položen 
instruktorski ispit za kategoriju B. 

Član 17. 
(Zapisnik) 

(1) O polaganju ispita vodi se zapisnik čiji izgled je dat u 
Prilogu broj 5. i čini sastavni dio ovog pravilnika. 

(2) Zapisnik potpisuje predsjednik i članovi ispitne komisije koji 
su učestvovali na ispitu. 

(3) U zapisnik se prilažu rješenja testova koje je kandidat imao 
na ispitu. 

Član 18. 
(Nepristupanje, odustajanje i udaljavanje sa ispita) 

(1) Kandidat ima pravo, najkasnije 24 sata prije početka ispita, 
iz opravdanih razloga (u slučaju bolesti, smrti užeg člana 
porodice, elementarnih nepogoda ili druge više sile koju 
kandidat nije mogao predvidjeti i otkloniti i sl.) odgoditi ispit 
i bez ponovnog plaćanja naknade pristupiti polaganju ispita 
u novom terminu. 

(2) Ukoliko kandidat na vrijeme ne odjavi ispit, ne pristupi 
ispitu ili odustane od već započetog ispita, smatrat će se da 
ispit nije položio. 

(3) Izuzetno od st. (1) i (2) ovog člana, ako kandidat ne pristupi 
ispitu, a iz opravdanih razloga nije pravovremeno odgodio 
ispit, dužan je priložiti dokumente kojim dokazuje 
opravdanost razloga za otkazivanje ili nepristupanje ispitu, a 
o čemu odlučuje predsjednik komisije u saradnji sa najmanje 
dva ispitivača iz komisije. Ako predsjednik sa ispitivačima 
komisije utvrdi da kandidat iz opravdanih razloga nije 
pristupio ispitu, kandidat može bez ponovnog plaćanja 
naknade pristupiti polaganju ispita u novom terminu. U 
suprotnom se konstatuje u zapisniku da kandidat "nije 
pristupio ispitu" i "nije položio" i taksa za ispit uplaćena u 
ovu svrhu se smatra iskorištenom. 

(4) Komisija udaljava sa ispita kandidata i smatra se da nije 
položio ispit ukoliko kandidat: 
a) fizički i verbalno ometa rad komisije i ostalih 

kandidata, 
b) oštećuje imovinu ili materijalna dobra, 

c) koristi nedozvoljena sredstva (udžbenike, bilješke, 
nedopuštena tehnička sredstva) i na drugi način ometa 
ispit. 

(5) Ukoliko se utvrdi da je kandidat stekao pravo 
osposobljavanja i polaganja ispita na osnovu lažne isprave ili 
na osnovu neistinitih navoda iz prijave, organ nadležan za 
obrazovanje poništava položeni ispit, a izdata dozvola se 
poništava. 

(6) U slučajevima iz st. (4) i (5) ovog člana nadležni organ 
kandidatu privremeno zabranjuje pristupanje 
osposobljavanju i polaganju ispita za instruktora vožnje 
motornih vozila na period do godinu dana. 

Član 19. 
(Ispit iz poznavanja propisa o sigurnosti saobraćaja na cestama) 

(1) Testove za polaganje ispita iz poznavanja propisa o 
sigurnosti saobraćaja na cestama formira nadležni organ na 
osnovu pitanja iz Kataloga testovnih pitanja za odgovarajuću 
kategoriju za koju kandidat polaže ispit. 

(2) Katalog testovnih pitanja i testovi za polaganje ispita 
poznavanja propisa o sigurnosti saobraćaja na cestama 
predstavljaju službenu tajnu. 

(3) Ispit iz poznavanja propisa o sigurnosti saobraćaja na 
cestama polaže se pismeno putem testa ili elektronskim 
putem korištenjem računara, laptopa ili tableta. 

(4) Test na ispitu iz poznavanja propisa o sigurnosti saobraćaja 
na cestama za instruktora vožnje A i B kategorije sadrži 70 
pitanja i traje maksimalno 70 minuta. 

(5) Test na ispitu iz poznavanja propisa o sigurnosti saobraćaja 
na cestama za instruktora vožnje za ostale kategorije sadrži 
90 pitanja i traje maksimalno 90 minuta. 

(6) Testovi za polaganje ispita sadrže pitanja sa jednim i više 
tačnih odgovora koja su vrednovana sa određenim brojem 
bodova, zavisno od značaja pitanja. 

(7) Za kandidata koji je na osnovu tačnih odgovora postigao 
najmanje 90% od ukupnog broja mogućih bodova se smatra 
da je položio ispit. 

(8) Za vrijeme ispita iz poznavanja propisa o sigurnosti 
saobraćaja na cestama kandidat ne može na testovnom 
listiću vršiti bilo kakve ispravke, a u slučaju potrebe, na 
zahtjev kandidata može se dati novi listić, što se konstatira 
zapisnički i ulaže u dokumentaciju kandidata. 

(9) Osim testa i testovnog listića, kandidat na stolu za vrijeme 
ispita može imati samo sredstvo za pisanje koje ostavlja 
permanentan trag crne ili plave boje i naočale. 

(10) Kandidat koji nije položio ispit ima pravo uvida u testovni 
list. 

(11) Položeni ispit iz poznavanja propisa o sigurnosti saobraćaja 
na cestama važi godinu dana od dana polaganja. 

Član 20. 
(Ispit iz upravljanja motornim vozilom) 

(1) Ispit iz upravljanja motornim vozilom polaže se nakon 
položenog ispita iz poznavanja propisa o sigurnosti 
saobraćaja na cestama. 

(2) Ispit iz upravljanja motornim vozilom, traje najmanje 30 
minuta i polaže se na vozilu one kategorije za koju kandidat 
za instruktora vožnje polaže ispit. 

(3) Ispit se obavlja u naseljenom mjestu koje ispunjava 
saobraćajno-tehničke uvjete za provođenje ispita iz 
upravljanja motornim vozilom na javnoj cesti. 

(4) Tijekom ispita iz upravljanja motornim vozilom ispitivači 
utvrđuju da li je kandidat za instruktora sposoban upravljati 
vozilom odgovarajuće kategorije dosljedno visokim 
standardima. 

(5) Kandidat će položiti ispit iz upravljanja motornim vozilom 
ako ne napravi više od tri greške ili ako ne učini 
eliminatornu grešku. 

(6) Za evidentiranje i vrednovanje grešaka na ispitu iz 
upravljanja motornim vozilom koristi se postupak i obrazac 
propisan Pravilnikom o načinu i uvjetima organiziranja 
ispita za vozača motornih vozila. 

Član 21. 
(Ispit iz metodike vožnje) 

(1) Ispit iz metodike vožnje polaže se nakon položenih ispita iz 
upravljanja motornim vozilom i poznavanja propisa o 
sigurnosti saobraćaja na cestama. 

(2) Ispit iz metodike vožnje, traje najmanje 30 minuta i polaže 
se na vozilu one kategorije za koju kandidat za instruktora 
vožnje polaže ispit. 

(3) Ispit se obavlja na poligonu ili naseljenom mjestu koje 
ispunjava saobraćajno-tehničke uvjete za provođenje ispita 
iz upravljanja motornim vozilom na javnoj cesti u zavisnosti 
od teme koju je kandidat dobio da obrazloži. 

(4) Prilikom polaganja ispita iz metodike vožnje jedan od 
članova komisije obavlja ulogu vozača (kandidata za 
vozača), a kandidat za instruktora daje instrukcije i naredbe 
o načinu i uvjetima vožnje. 

(5) Kada kandidat polaže ispit iz metodike vožnje za kategoriju 
A, drugi ispitivač i kandidat se nalaze u vozilu B kategorije 
kojim upravlja kandidat, iz koga prate vozača motocikla 
kojem kandidat izdaje uputstva komunikatorom. 

Član 22. 
(Ocjena ispita) 

Znanje kandidata ocjenjuje se sa "položio" ili "nije položio". 

Član 23. 
(Ispitna Komisija) 

(1) Nadležni organ imenuje ispitnu komisiju, a čine je 
predsjednik, dva ispitivača za svaku ispitnu cjelinu i 
sekretar. 

(2) Za predsjednika komisije imenuje se osoba koja najmanje 
pet godina posjeduje licencu predavača teorijske nastave ili 
licencu za ispitivača teorijskog dijela ispita. 

(3) Za ispitivača iz poznavanja propisa o sigurnosti saobraćaja 
na cestama imenuje se osoba koja posjeduje najmanje pet 
godina radnog iskustva u struci nakon sticanja stručne 
spreme i najmanje pet godina posjeduje važeću licencu za 
ispitivača iz teorijskog dijela ispita. 

(4) Za ispitivača iz upravljanja motornim vozilom imenuje se 
lice koje posjeduje najmanje pet godina važeću licencu za 
ispitivača iz upravljanja motornim vozilom određene 
kategorije vozila za koju ispituje i najmanje pet godina 
iskustva na poslovima ispitivanja kandidata za vozače iz 
upravljanja motornim vozilom. 

(5) Za ispitivača iz metodike vožnje imenuje se lice koje 
posjeduje najmanje pet godina važeću licencu za ispitivača 
iz upravljanja motornim vozilom određene kategorije vozila 
za koju ispituje i najmanje pet godina iskustva na poslovima 
osposobljavanja kandidata iz upravljanja motornim vozilom. 

(6) Za sekretara komisije imenuje se lice koje ima završen 
najmanje IV stepen srednje stručne spreme i najmanje dvije 
godine radnog iskustva na administrativno-tehničkim 
poslovima. 

(7) U ispitnu komisiju ne mogu biti imenovana lica kojima je u 
posljednje dvije godine izrečena mjera sigurnosti ili zaštitna 
mjera zabrane upravljanja motornim vozilom. 

Član 24. 
(Vozila) 

(1) Ispiti iz upravljanja motornim vozilom i metodike vožnje 
obavljaju se na vozilu odgovarajuće kategorije koje 

ispunjava uvjete propisane Pravilnikom o osposobljavanju 
kandidata za vozača motornih vozila i koje je odobreno za 
korištenje u procesu osposobljavanja kandidata za vozače 
motornih vozila od strane nadležnog organa. 

(2) Kandidat je dužan za potrebe provođenja ispita osigurati 
tehnički ispravno, registrirano, propisno opremljeno, 
neoštećeno i čisto motorno vozilo. 

Član 25. 
(Prigovori i žalbe) 

(1) Kandidat koji nije zadovoljio na ispitu ima pravo prigovora 
na postupak provođenja i rezultate ispita u roku od tri dana 
od dana saopštavanja ocjene ispita. 

(2) O prigovoru iz stava (1) ovog člana odlučuje predsjednik 
komisije u roku od osam dana od dana prijema prigovora. 

(3) Protiv odluke iz stava (2) ovog člana kandidat ima pravo 
žalbe nadležnom organu u roku od osam dana od dana 
prijema odluke. 

(4) Nadležni organ odlučuje o žalbi iz stava (3) ovog člana u 
roku od 30 dana od dana prijema žalbe. 

(5) U slučaju osnovanosti žalbe kandidatu se omogućava 
polaganje ispita bez plaćanja naknade, u roku koji odredi 
nadležni organ. 

V. IZDAVANJE, ZAMJENA I PRODUŽENJE DOZVOLE 

Član 26. 
(Izdavanje dozvole) 

(1) Kandidatu koji je položio ispit za izdavanje dozvole 
instruktora vožnje u cjelini, nadležni organ izdaje dozvolu 
instruktora vožnje. 

(2) Uz zahtjev za izdavanje dozvole instruktora vožnje kandidat 
prilaže: 
a) dokaz o uplati takse/naknade za izdavanje dozvole i 
b) dvije fotografije dimenzija 30 x 35 mm. 

(3) Dozvola instruktora vožnje se izdaje na jeziku kandidata, 
odnosno na jednom od jezika u službenoj upotrebi u Bosni i 
Hercegovini. 

(4) U dozvolu se upisuju kategorije/potkategorije za koje je 
instruktor vožnje položio ispit, pri čemu: 
a) Položen ispit za B kategoriju važi i za BE kategoriju i 

B1 potkategoriju, 
b) Položen ispit za A kategoriju važi i za A1 

potkategoriju, 
c) Položen ispit za C kategoriju važi i za C1 

potkategoriju, 
d) Položen ispit za CE kategoriju važi i za C kategoriju, 

C1 i C1E potkategoriju, 
e) Položen ispit za D kategoriju važi i za D1 

potkategoriju, 
f) Položen ispit za DE kategoriju važi i za D kategoriju, 

D1 i D1E potkategoriju. 
(5) U slučaju položenog ispita za izdavanje dozvole instruktora 

vožnje za nove kategorije, nadležni organ izdaje novu 
dozvolu instruktora vožnje sa upisanim svim položenim 
kategorijama/potkategorijama na period važenja prethodno 
izdate dozvole instruktora vožnje. 

Član 27. 
(Važenje dozvole) 

(1) Dozvola instruktora vožnje se izdaje na period važenja od 
pet godina s pravom produženja važnosti. 

(2) Lice kojem je izdata dozvola instruktora vožnje mora 
ispunjavati propisane uvjete za vrijeme važenja dozvole 
instruktora vožnje. 

Član 28. 
(Zamjena oštećene, otuđene i izgubljene dozvole) 

(1) Zamjenu važeće dozvole instruktora vožnje u slučaju 
oštećenja vrši nadležni organ koji je izdao dozvolu 
instruktora vožnje na osnovu važeće dokumentacije iz arhive 
na period važenja oštećene dozvole instruktora vožnje. 

(2) Ukoliko je važeća dozvola instruktora vožnje otuđena ili 
izgubljena, nadležni organ koji je izdao dozvolu istu 
poništava i izdaje novu dozvolu instruktora vožnje na 
osnovu važeće dokumentacije iz arhive i dokaza da je ista 
proglašena kao nevažeća u službenom glasilu, na period 
važenja otuđene ili izgubljene dozvole instruktora vožnje. 

Član 29. 
(Produženje dozvole) 

(1) Zahtjev za produženje dozvole instruktora vožnje podnosi se 
nadležnom organu koji je izdao dozvolu instruktora vožnje 
uz koji se prilaže: 
a) ovjerena kopija vozačke dozvole, 
b) kopija postojeće dozvole instruktora vožnje, 
c) uvjerenje o zdravstvenoj sposobnosti za upravljanje 

motornim vozilom odgovarajuće kategorije, izdato od 
strane ovlaštene zdravstvene ustanove koje ne smije 
biti starije od godinu dana, 

d) dokaz da je podnosilac zahtjeva u periodu od pet 
godina koje prethode podnošenju zahtjeva za 
produženje, prisustvovao na najmanje tri usavršavanja 
prema programu kontinuiranog usavršavanja za 
instruktore vožnje, pri čemu se u toku kalendarske 
godine priznaje jedno usavršavanje, 

e) potvrda da nema izrečenu mjeru sigurnosti ili zaštitnu 
mjeru zabrane upravljanja motornim vozilom, 

f) dokaz o uplati takse/naknade za produženje dozvole 
instruktora vožnje, 

g) dvije fotografije 30 x 35 mm. 
(2) Prilikom preuzimanja dozvole iz stava (1) ovog člana 

predaje se dozvola kojoj je istekao period važenja. 
(3) Lice koje posjeduje dozvolu instruktora vožnje izdatu u 

skladu s odredbama Pravilnika o sticanju zvanja instruktora 
vožnje motornih vozila ("Službeni glasnik BiH", br. 15/07 i 
41/07), produženje iste vrši u skladu s odredbama ovog 
člana. 

(4) Kontinuirano usavršavanje za instruktore vožnje koje su 
organi nadležni za obrazovanje entiteta, kantona i Brčko 
distrikta Bosne i Hercegovine dužna organizirati, provodi se 
prema programu koji je dat u Prilogu broj 1. ovog pravilnika 
i čini njegov sastavni dio. 

(5) Nakon završenog kontinuiranog usavršavanja iz stava (4) 
nadležni organ izdaje potvrdu o usavršavanju. 

Član 30. 
(Poništenje dozvole) 

Ukoliko se utvrdi da je lice na osnovu neistinitih navoda 
steklo dozvolu instruktora vožnje, nadležni organ koji je izdao 
dozvolu poništava važeću dozvolu instruktora vožnje. 

Član 31. 
(Izgled dozvole) 

(1) Dozvola za instruktora vožnje je svijetlosive boje (#b3b3b3), 
ima oblik kartice, ID 1 formata (standard ISO 7810), čiju 
izradu organizuje nadležni organ. 

(2) Izgled dozvole instruktora vožnje dat je na obrascu koji je 
Prilog broj 6. i čini sastavni dio pravilnika. 

(3) Na prednjoj strani dozvole je: 
a) grb Bosne i Hercegovine, 
b) naziv entiteta koji je izdaje, 
c) naziv tijela koje je izdaje, 
d) naziv "Dozvola za instruktora vožnje", 
e) broj dozvole/redni broj registra, 
f) ime i prezime, 
g) fotografija. 

(4) Na poleđini dozvole je: 
a) oznaka kategorije/potkategorije za koju se izdaje 

dozvola, 
b) datum izdavanja i 
c) period važenja. 

Član 32. 
(Naknade) 

Nadležni organ utvrđuje visinu naknade troškova polaganja 
ispita za dobijanje dozvole instruktora vožnje, naknade za rad 
članova ispitne komisije, kao i visinu naknade troškova izdavanja, 
zamjene i produženja dozvole instruktora vožnje. 

VI. VOĐENJE EVIDENCIJE 

Član 33. 
(Registar) 

(1) Nadležni organ vodi registar izdatih, zamjenjenih i 
produženih dozvola za instruktora vožnje. 

(2) Registar iz stava (1) ovog člana vodi se na obrascu koji je 
dat u Prilogu broj 7. ovog pravilnika i čini njegov sastavni 
dio. 

(3) Registar se zaključuje na kraju kalendarske godine i čuva se 
kao dokument trajne vrijednosti. 

(4) Ostala dokumentacija čuva se pet godina. 
(5) Nadležni organ može voditi registar iz stava (1) ovog člana i 

u elektronskoj formi. 
(6) Nadležni organ po službenoj dužnosti vodi evidenciju za 

mjeru zabrane. 

VII. PRIJELAZNE I ZAVRŠNE ODREDBE 

Član 34. 
(Produženje i zamjena dozvole) 

Dozvole za instruktora vožnje izdate u skladu sa odredbama 
Pravilnika o stjecanju zvanja vozača-instruktora vožnje motornih 
vozila ("Službeni glasnik BiH", br. 15/07 i 41/07) važe do datuma 
navedenog u dozvoli, a produženje istih se vrši u skladu s 
odredbama ovog pravilnika. 

Član 35. 
(Započeto osposobljavanje i polaganje ispita) 

(1) Kandidati koji su započeli osposobljavanje prema 
odredbama Pravilnika o stjecanju zvanja vozača-instruktora 
vožnje motornih vozila ("Službeni glasnik BiH", br. 15/07 i 
41/07) završit će osposobljavanje prema odredbama propisa 
koji je bio na snazi u vrijeme započinjanja osposobljavanja. 

(2) Ispiti započeti prema odredbama Pravilnika o stjecanju 
zvanja vozača - instruktora vožnje motornih vozila 
("Službeni glasnik BiH", br. 15/07 i 41/07) okončat će se 
prema odredbama propisa koji je bio na snazi u vrijeme 
početka ispita, a najkasnije godinu dana od dana stupanja na 
snagu ovog pravilnika. 

Član 36. 
(Prestanak važenja) 

Danom stupanja na snagu ovog pravilnika prestaje važiti 
Pravilnik o stjecanju zvanja vozača - instruktora vožnje motornih 
vozila ("Službeni glasnik BiH", br. 15/07 i 41/07). 

Član 37. 
(Stupanje na snagu i primjena) 

Ovaj pravilnik stupa na snagu 01.09.2027. godine i objaviće 
se u "Službenom glasniku BiH". 

Broj 05-02-2-1450/26 
14. jula 2026. godine 

Sarajevo 
Ministar 

Edin Forto, s. r. 
 

Prilog br. 1. 
Program kontinuiranog usavršavanja za instruktore vožnje 

1. Obnova osnovnih principa instrukcije vožnje 
2. Pregled najnovijih promjena u zakonodavstvu i propisima 
3. Tehnike poučavanja specifičnih skupina vozača (mladi 

vozači, stariji vozači, vozači s invaliditetom) 
4. Analiza slučajeva u vožnji i prilike za usavršavanje 

komunikacijskih vještina 
5. Napredne tehnike upravljanja vozilom 
6. Simulacija opasnih situacija i vožnja u ekstremnim uvjetima 
7. Upotreba tehnologije u edukaciji vozača 
8. Praktična primjena telematike u obuci vožnje 
9. Razvoj vještina evaluacije i pružanje povratnih informacija 
10. Prilagodba pristupa instrukciji vožnje prema individualnim 

potrebama polaznika 
11. Prevencija saobraćajnih nezgoda i reakcija u hitnim 

situacijama 
12. Razvoj svijesti o rizicima i odgovornosti vozača 
13. Unapređenje vođenja časova vožnje 
14. Organizacija teorijskih treninga 
15. Koordinacija više instruktora i polaznika istovremeno 
16. Interakcija s javnošću i roditeljima polaznika 
17. Pravilna upotreba demonstracija i praktičnih vježbi u vožnji 
18. Razvoj vlastitih demonstracijskih vještina i tehnika 
19. Profesionalni razvoj i napredovanje u karijeri instruktora 

vožnje 
20. Planiranje ličnog usavršavanja i daljnjeg obrazovanja 
21. Pregled standarda i zahtjeva za održavanje statusa 

licenciranog instruktora 
22. Evaluacija programa i povratne informacije 
23. Postavljanje ciljeva za unapređenje procesa osposobljavanja 

vozača 
24. Istraživanje najnovijih trendova u sigurnosti u saobraćaju 
25. Analiza statistike saobraćajnih nezgoda i uzroka 
26. Radionice o vozačkim navikama i psihologiji vožnje 
27. Prilagodba instrukcijskih metoda za različite tipove učenika 
28. Planiranje i vođenje simpozija o sigurnosti u saobraćaju 
29. Signalizacija u cestovnom saobraćaju, znakovi u saobraćaju, 

saobraćajni znakovi 
30. Saobraćajna pravila 
31. Faktori koji utječu na usvajanje sigurnosnih pravila i navika 
32. Utjecaj psihofizičkog stanja vozača na sigurnost cestovnog 

saobraćaja 
33. Defenzivna vožnja 
34. Represivne mjere u cestovnom saobraćaju i ponašanje 

vozača 
35. Dužnosti u slučaju saobraćajne nesreće 
36. Specifičnosti u prijevozu teretnim i priključnim vozilima 
37. Prijevoz putnika u motornim vozilima 
38. Prijevoz školske djece 
39. Ekonomična vožnja i zaštita okoliša 
40. Vožnja u posebnim uvjetima 

41. Savremeni uređaji na vozilu 
42. Električna vozila 
43. Savremeni principi eko vožnje 
44. Artikulacija nastavnog sata 
45. Motiviranje kandidata za vozača 
46. Izbor mjesta za izvođenje nastavnog sata 
47. Uvježbavanja posebnih radnji vozilom 
48. Sigurnosni aspekti u izvođenju pojedine radnje vozilom 
49. Izvođenje nastavnog sata vožnje, teorijska podloga za 

izvođenje pojedine nastavne jedinice 
50. Primjena načela postupnosti 
51. Izbor odgovarajuće metode, oblika i načela za realizaciju 

nastavnog sata 
52. Analiza pogrešaka tijekom nastavnog sata 
53. Nastavni plan i program osposobljavanja kandidata za 

vozače motornih vozila - primjena 
54. Primjena pisanih funkcionalnih priprema u izvođenju 

nastavnog časa 

Prilog br. 2. 
Program stručne prakse 

Program stručne prakse za instruktora vožnje obuhvata 
sljedeće tačke: 

1. Poznavanje propisa i svijest o ponašanju u saobraćaju: 

- Upoznavanje sa saobraćajnim propisima i njihova primjena 
radi sprječavanja saobraćajnih nezgoda; 

- Razvijanje svijesti o ponašanju u skladu sa saobraćajnim 
propisima. 

2. Tehnike sigurne vožnje i defanzivna vožnja: 

- Primjena tehnika sigurne vožnje i načela defanzivne vožnje; 
- Predviđanje i prepoznavanje opasnih situacija u saobraćaju. 

3. Poznavanje vozila i održavanje tehničke ispravnosti: 

- Poznavanje osnovnih i bitnih karakteristika vozila; 
- Razvijanje svijesti o značaju dnevnog preventivnog pregleda 

vozila i održavanja tehničke ispravnosti vozila. 

4. Vještine upravljanja vozilom: 

- Razvijanje vještina i navika kandidata za vozače za sigurno i 
samostalno upravljanje vozilom; 

- Vladanje vozilom kako bi se izbjegle opasne situacije i 
primjereno reagiralo u slučaju njihovog nastanka. 

5. Utjecaj faktora na ponašanje u vožnji: 

- Kandidat za instruktora mora upozoravati kandidate za 
vozače da moraju voditi računa o faktorima poput alkohola, 
umora, slabog vida, itd., kako bi zadržao sve sposobnosti 
potrebne za sigurnu vožnju. 

6. Racionalna i ekonomična vožnja: 

- Razvijanje vještina racionalne i ekonomične vožnje; 
- Svijest o potrebi očuvanja okoliša, zdravlja i života ljudi, te 

čuvanju imovine i vrijednosti. 

7. Sigurnost učesnika u saobraćaju: 

- Garantiranje sigurnosti ostalih učesnika u saobraćaju na 
cestama, s posebnim poštovanjem prema rizičnim grupama. 

